
ПРАБЛЕМЫ ЗАХАВАННЯ ФАЛЬКЛОРНАЙ  
СПАДЧЫНЫ І МЕНТАЛЬНЫЯ КАРТЫ 

 
Навуковыя працы па зборы і даследаваннi фальклорной 

спадчыны адлюстроўваюць дзве супрацьлеглыя тэндэнцыі. Па-
першае, неабходна перадаць і захаваць структурную і мастац-
кую цэласнасць фальклорнага твора (падання, абраду і г. д.), а 
па-другое, правесці гісторыка-навуковы і храналагічна-рэгія-
нальны аналіз, які прадугледжвае разбіццё твора на элементы з 
адпаведнымі навуковымі тлумачэннямі і каментарамі. Пры 
выкарыстанні традыцыйных лінейна-паслядоўных метадаў вы-
кладання гэта прыводзіць да таго, што тэкст працы складаецца 
з перамежных фрагментаў доследнага твора і навуковых 
высноў і каментароў. Гэта значыць, навуковы ўзровень работы, 
з аднаго боку, як бы кансервуе ў сабе фрагменты фальклорнага 
твора, але з другога – абцяжарвае ўспрыманне яго мастацкай 
каштоўнасці i цэласнасцi ў сілу размытасці гэтых фрагментаў 
па тэксце. Такія працы выконваюць функцыі збору і захавання 
фальклорных твораў, але ў форме, цяжка даступнай для маса-
вага чытача. Таксама этнаграфiчны матэрыял звычайна ўтрым-
лiвае стос малюнкаў, фотаздымкаў i вiдэа, якiя не магчыма звя-
заць адзiн з адным сэнсоўна ў межах традыцыйнай папяровай 
тэхналогii. 
Мэта гэтага артыкулу – прапанаваць сучасныя графічна-

тэкставыя сродкі – электронныя ментальныя карты – для апісан-
ня i даследавання канцэптаў традыцыйнай народнай культуры. 
Асаблівасць фальклору – яго шматфункцыянальнасць, ва-

рыятыўнасць і сінкрэтычнасць. Зараз асноўнай формай яго 
фіксацыі з’яўляецца тэкставая (з дадатковым аўдыявізуальным 
матэрыялам). Калi для прадстаўлення аднаго жанра фальклора 
гэтага звычайна амаль дастаткова, то пры падрабязнай фiкса-
цыi складаных комплексаў (абрадаў, святаў i iнш.), якiя ўтрым-
лiваюць у сабе ўзоры песеннага, харэаграфiчнага, драматычна-
га i дэкаратыўна-прыкладнога мастацтва, узнiкаюць цяжкасцi. 

За апошні час вельмі змянілiся тэхналогii i носьбiты iнфар-
мацыi. Узнiкла новая электронная прастора захавання, выка-
рыстання, пераўтварэння i перадачы дадзеных на іншых – 
электронных – носьбітах. Iмклівае развіццё тэхналогій адкрыла 
новую эру, якая дае даследчыку сучасныя формы, сродкi i спо-
сабы захавання i рэканструкцыі культурнай спадчыны. 
У электроннай прасторы пачала шырока выкарыстоўвацца 

гіпертэкставая форма падачы матэрыялу, якая дазваляе эфек-
тыўна арганізаваць скрутак, тлумачэнне і сувязі паміж фальк-
лорнымі тэкстамі, спалучыць тэкставую інфармацыю з аўдыя-
візуальнай [1]. Аднак iснуюць недахопы, якiя змяншаюць яе 
распаўсюджванне i ўжыванне навукоўцамi: рэдагаванне гiпер-
тэкстаў патрабуе валоданне мовай HTML, наяўнасцi асяроддзя 
вэб-сервера пры цэнтралiзаваным сховiшчы i працы з CMS, 
iснуюць абмежаваннi на графiчныя фарматы. 
Зручнай альтэрнатывай, на нашу думку, у сістэматызацыі і 

прадстаўленні фальклорных ведаў з’яўляюцца электронныя 
ментальныя карты. Ментальныя карты падыходзяць як для 
прадстаўлення, так і ўпарадкавання фальклорнай інфармацыі. 
Яны спалучаюць структурныя і змястоўныя спосабы падачы 
інфармацыі, даюць магчымасць адлюстраваць варыятыўнасць 
прадметнай вобласці i выкарыстаць разнастайны медыякан-
тэнт, лёгка канвертуюцца ў гiпертэкст. 
У аснове методыкі інтэлект-карт, прапанаванай Тоні Бьюзе-

нам [2], ляжаць ўяўленні аб прынцыпах працы чалавечага моз-
гу: асацыятыўнае (нелінейнае) мысленне, візуалізацыя разумо-
вых вобразаў і цэласнае ўспрыманне. У дачыненні да прабле-
мы структурыравання, ментальныя карты дазваляюць візуалі-
заваць дэкампазіцыю складаных задач і аперацый. Структуры-
раванне ажыццяўляецца за кошт добра развітых сродкаў 
арганізацыі асацыятыўных сувязяў паміж кампанентамі мен-
тальнай карты, што дае магчымасць ў адным дакуменце ад-
дзяліць аператыўную інфармацыю ад падрабязных тлумачэн-
няў і ўсталяваць складаныя іерархічныя сувязі. Іншымі слова-
мі, фармальныя адносіны можна суправаджаць тэарэтычным 
апісальнымі тлумачэннямі, асобна ад агульных паняццяў, не 
загрувашчваючы іх. 
Ментальныя карты разам з лінейным запісам дазваляюць 

выкарыстаць і радыяльны. Гэта дае магчымасць сфакусаваць 
увагу на галоўнай тэме, ад якой ідуць сувязі на падпарад-

коўныя (паняцці расчыняюцца ў кірунку ад агульнага да асоб-
нага). Такім чынам, радыяльная форма дазваляе эфектыўна 
ўяўляць структуру складаных паняццяў, успрыманую як адзі-
нае цэлае, і не мае недахопу іх лінейна-паслядоўнага выкладу. 
Ментальныя карты акумулююць усе вiды iнфармацыi: тэкста-
ваю, гукавую, лікавую, графічную i гiпертэкставую i дазваля-
юць у адным дакуменце ўсталяваць неабходныя сувязi i суад-
носiны памiж этнаграфiчным матэрыялам рознай прыроды. 
У сувязі з выкладзеным уяўляецца перспектыўным ужыван-

не электронных інтэлект-карт для навуковай апрацоўкі фальк-
лорнага матэрыялу. Іх можна выкарыстоўваць для аналізу, 
абагульненняў, структурыравання і захоўвання навукова-
гістарычных і мастацкіх складнікаў фальклорных твораў у 
рамках адзінай мадэлі, але на розных узроўнях, якiя незалежна 
хаваюцца і праяўляюцца чытачом [3]. У выніку чытач атрым-
лівае магчымасць канцэнтраваць увагу на патрэбным матэрыяле. 
Сродкi ментальных карт для працы з найбольш складанымі 

абрадавымі комплексамі можна прадставіць у выглядзе пра-
сторавага графік на прыкладзе свята «Багач» (мал. 1). 
На малюнку 1 адлюстраваны розныя ўзроўні паняццяў у 

адпаведнасці з часовай структурай дзеянняў, якія здзяйсняюц-
ца ў абрадзе. Такі падыход дазваляе не толькі эфектыўна 
ўпарадкаваць велізарны матэрыял, але і адлучыць фармальную 
структуру ад мастацкага апісання абраду і ад навуковых ка-
ментарыяў даследчыка. Таксама паказана структурыраванне, 
падпарадкаванне i спалучэнне розных вiдаў медыякантэнту ў 
межах адной карты. Розныя пiктаграмы побач са структурнымi 
элементамi – складнiкамi свята – сведчаць аб вiдзе этнаграфiч-
нага матэрыялу i з’яўляюцца кропкамi пераходу да яго прагля-
да. Прагляд ажыццяўляецца ў прасторы ментальнай карты i не 
патрабуе асобнага прыкладнога праграмнага забеспячэння. 
Акрамя спецыялізаваных праграм для пабудовы ментальных 

карт (больш за 200), iснуюць таксама адпаведныя онлайн 
сэрвiсы ў iнтэрнэце [4]. 
Іх выкарыстанне ў даследчым і асветнiцкiм працэсе дазваляе: 
– у поўнай меры задзейнічаць прасторавае мысленне; 
– выконваць дакладнае структурыраванне і атрымліваць цэ-

ласнае ўспрыманне прадметнай вобласці; 
– у адным файле захоўваць інфармацыю рознай прыроды, 

прымацоўваць файлы розных фарматаў, папкі і спасылкі; 
– зручна ствараць каталогі візуальных вобразаў. 

Мал. 1. Прыклад ужывання ментальных карт для прадстаўлення абрада 

Багач. Спалучэнне розных вiдаў iнфармацыi ў адной карце 
 

Электронныя ментальныя карты лёгка асвойваюцца i ўспры-
маюцца карыстальнiкам, добра пераўтвараюцца ў гiпертэкставы 
фармат, не патрабавальныя да рэсурсаў камп’ютара. Да недахо-
паў згаданай формы можна аднесцi адсутнасць унiверсальнага 
фармату ментальных картаў, але рух у дадзеным напрамку iснуе. 
Напрыканцы варта адзначыць, што пакуль магчымасці ўжы-

вання электронных ментальных карт абмяжоўваюцца наяў-
насцю камп’ютарнай тэхнікі. Успрыманне раздрукаваных карт 
не дае такога эфекту, як іх электронны варыянт.  

